
 Nos últimos meses, a poesía foi aumentando o espacio que ocupa no andel de 
novidades gracias ó empeño de certos selos por ofrecernos novas obras. O feito sen 
precedentes de ser reeditado un poemario -O libro da egoísta de Yolanda Castaño- a 
penas a un ano da súa saída do prelo, énchenos de ledicia polo que supón de 
recoñecemento a un xénero minoritario e a unha poeta que xa deixou a súa impronta 
na nosa lírica actual. A concesión do Premio da Crítica Española a Casa última de 
Xulio Valcárcel trae á actualidade, tras dez anos sen publicar poesía, ó seu autor e 
tamén o tema da casa como lugar xa mítico que está presente, se ben desde outra 
perspectiva, en Desmentindo a primavera de Marilar Aleixandre. Con ela, e con (Cito) 
de Emma Couceiro, inicia Xerais unha nova colección tras finiquitar Ablativo Absoluto. 
Tris Tram pon en marcha con Apollinaire, Lear e Stevenson a súa Colección de Peto 
destinada ás grandes voces da poesía universal e Dombate reedita Dona do corpo 
delgado, a volta de Cunqueiro á lírica xa na posguerra e boa mostra do que o 
neotrobadorismo deu de si nas nosas letras. Neste mesmo selo, ve a luz Texas onde 
Alberto Avendaño, membro que fora de Rompente, percorre os camiños da denuncia 
social encarnada en personaxes anónimos. O Pen Clube de Galicia edita en “Arte de 
Trobar” a antoloxía poética de Luz Pozo Garza -Historias fidelísimas- e o volume que 
acadou o segundo Premio Caixanova: Non queres que o poema te coñeza de María 
do Cebreiro. O selo ourensán Linteo, que tirou do prelo a magnífica (re)lectura do mito 
clásico feita por Luz Pozo en Medea en Corinto, anuncia a edición da obra completa 
desta autora; unha tendencia esta, a de recoller a obra, que se amosa especialmente 
activa nestes momentos por canto os tres últimos volumes publicados deste cariz -
Manuel Rivas (Do descoñecido ao descoñecido), Vítor Vaqueiro (Traxectorias) e Xosé 
María Álvarez Cáccamo (Ancoradoiro), todos tres éditos por Espiral Maior- se  veñen 
sumar ós de Arcadio López-Casanova (Do tempo posuído), Darío Xohán Cabana 
(Vinte cadernos) e Xosé Miranda (As cidades mergulladas) que viron a luz en 2003. 
Seguindo a súa pauta habitual, Espiral Maior é a editora que máis atención dedica á 
poesía tras superar a crise que a ameazara hai xa uns meses. Entre as súas 
novidades figuran os dous volumes que gañaron ex-aequo o Premio Johán Carballeira 
-Vogar de couse, ópera prima de Alexandre Nerium, e Héleris de Carlos Negro-, xunto 
con Elexías do Camba de Xosé Lois Rúa (Premio Cidade de Ourense 2001) e Decrúa 
de Estevo Creus que mereceu o Fiz Vergara Vilariño. Son textos de moi diversa 
fasquía que investigan no mundo do mar, reencarnan o mito de Helena e Paris na 
posguerra, fan un canto vitalista á natureza e derivan polos camiños do surreal, 
respectivamente As voces xa clásicas teñen a súa presencia entre as novidades a 
través dunha selección de versos rosalianos elaborada e recitada por Anxo Angueira 



(Rosalía de Castro. Antoloxía) ou da Derradeira escolma ferida, poemario póstumo de 
Lueiro Rey. Finalmente, contamos xa coa primeira Antoloxía consultada da poesía 
galega 1976-2000 que, baixo o coidado de Arturo Casas, é un intento por ir 
establecendo o canon de poetas e obras dos últimos anos do século XX. Foi este o 
tempo da palabra lúcida e comprometida de Luísa Villalta, a gran poeta que se nos foi 
en marzo. A ela a nosa homenaxe porque, como dixo, “Fronte á rutina, o rito da 
palabra tensa a pel do mundo” e reconfórtanos igual que o seu luminoso sorriso. 

